
 
  

Kynjajafnrétti stuðlar að efnahagslegum framförum 

Það fór sjálfsagt ekki framhjá neinum að 100 ára afmæli kosningaréttar kvenna var haldið hátiðlegt þann 19. 
júní síðastliðinn. Slík réttindi voru óumdeilanlega stórt skref í því að jafna rétt karla og kvenna. Mikill árangur 
hefur náðst síðan þá og síðastliðin 6 ár hefur Ísland verið efst á lista World Economic Forum yfir þau lönd 
þar sem er mest kynjajafnrétti. Þó er enn nokkuð í land á ýmsum sviðum. 

Rökin fyrir kynjajafnrétti snúa oftar en ekki að mannréttindum og jöfnum tækifærum. Þau rök eru vissulega 
veigamest, en minna fer fyrir þeim rökum að kynjajafnrétti geti stutt við og hraðað efnahagslegum framförum. 
Í ofureinfaldri mynd þýðir kynjajafnrétti jöfn tækifæri allra til að nýta sína hæfileika á sem bestan hátt óháð 
kyni. Áður fyrr höfðu konur síður eða hreinlega enga möguleika á að gegna ýmsum stöðum og störfum í 
þjóðfélaginu. Það þýddi að minna framboð var af starfskröftum til starfa í stéttum sem áður þóttu karlastéttir, 
s.s. framkvæmdastjórar, læknar og flugmenn. Líkurnar á því að fá hæfasta fólkið til að gegna hverju starfi 
aukast til muna með auknu framboði af starfsfólki, s.s. þátttöku kvenna á almennum vinnumarkaði. Það má 
útskýra með einföldu dæmi um vinnumarkað fyrir verðbréfamiðlara, sem hefur lengi vel verið hefðbundið 
karlastarf: 

Með tilkomu kvenna á markað fyrir verðbréfamiðlara eykst meðalhæfni þeirra umtalsvert eða úr 40 í 45 í 
þessu dæmi. Með því að geta ráðið verðbréfamiðlara úr stærri hóp eykst samkeppni og þar með líkur á því 
að hæfasta fólkið. Slíkt eykur að öllu óbreyttu framleiðni sem eykur hagvöxt. Svipað getur átt við margar 
aðrar stéttir og ekki síður störf sem áður þóttu eingöngu henta konum en karlar hafa í auknum mæli sótt í, 
t.d. leikskólakennslu. 

Rannsóknir benda til aukins hagvaxtar vegna kynjajafnréttis 

Urmull af rannsóknum síðustu ár benda til þess að kynjajafnrétti getur stuðlað að hagvexti og efnahagslegum 
framförum. Orsakasamhengið þarna á milli er reyndar ekki fulljóst, að því leyti að efnahagslegar framfarir 
geta m.a. fært völd nær konum og þannig aukið kynjajafnrétti. Flestir virðast í það minnsta sammála því að 
orsakasamhengið virki í báðar áttir að einhverju leyti, en þó eru sumir sem hafa fundið mun sterkari áhrif 
kynjajafnréttis á hagvöxt heldur en hið gagnstæða. 

Hagfræðingar hafa bent á ýmsar skýringar á þessum áhrifum. Lagerlöf (2003) bendir á að meira kynjajafnrétti 
hafi átt stóran þátt í iðnbyltingunni og samtímis lækkandi fæðingartíðni í Evrópu. Með meira jafnrétti varð tími 
kvenna hlutfallslega verðmætari (í efnahagslegum skilningi), þær eignuðust færri börn og því jókst 
mannauður og framleiðsla á mann með aukinni atvinnuþátttöku kvenna. Fleiri hafa bent á hvernig lækkandi 
fæðingartíðni hefur gerst samhliða auknu kynjajafnrétti og efnahagslegum framförum, t.d. Galor og Weil 
(1993). 

Í verðbréfamiðlara dæminu hér að ofan kom fram að lykillinn í því að kynjajafnrétti geti stutt við efnahagslegar 
framfarir sé sá að allir hafi jöfn tækifæri til að nýta hæfileika sína. Því kemur ekki á óvart að ýmsar rannsóknir 
hafi einnig bent til þess að jafn aðgangur kynja að menntun sé lykilatriði í þessu samhengi. Klasen (2002)  
skoðaði aðgengi kvenna að menntun og hagvöxt í þróunar- og nýmarkaðsríkjum og fann sterkt samband þar 
á milli. Samkvæmt hans rannsókn útskýrir mismunandi aðgangur að menntun 0,4-0,9% mun á hagvexti á 
mann. Þá komast Knowles et al. (2002) að svipaðri niðurstöðu um sterkt orsakasamhengi þarna á milli. 

 
 
 
 
 
 
 
 

Áður fyrr: 

- 50 karlkyns verðbréfamiðlarar 

- Hæfni þeirra er skilgreind á bilinu 1-50. 

- Hver og einn hefur einstaka einkunn, 

sá hæsti 50, næsti 49 og svo koll af 

kolli. 

- Verðbréfafyrirtæki á landinu þurfa 20 

miðlara og ráða þá 20 bestu. 

- Meðalhæfni miðlara verður þá 40.  

MARKAÐSPUNKTAR 

Í dag: 

- 50 karlkyns og 50 kvenkyns 

verðbréfamiðlarar. 

- Hæfni kvenna skiptist eins og hjá 

körlum, sem hafa sömu hæfni og áður. 

- Kyn útskýrir ekki hæfnismun. 

- Verðbréfafyrirtæki þurfa 20 miðlara og 

ráða þá 20 bestu óháð kyni. 

- Meðalhæfni miðlara verður þá 45.  

http://reports.weforum.org/global-gender-gap-report-2014/
http://www.ids.ac.uk/publication/gender-equality-and-economic-growth-is-there-a-win-win
http://www.ids.ac.uk/publication/gender-equality-and-economic-growth-is-there-a-win-win
http://link.springer.com/article/10.1023/A:1026256917489
http://www.nber.org/papers/w4550.pdf
http://www.nber.org/papers/w4550.pdf
http://wber.oxfordjournals.org/content/16/3/345.short
http://oep.oxfordjournals.org/content/54/1/118.short


Alþjóðagjaldeyrissjóðurinn, sem er ekki þekktur fyrir að láta sig sérstaklega varða kynjajafnrétti, gaf út 
vísindagrein árið 2013 þar sem eru færð rök fyrir því hvernig aukið kynjajafnrétti getur haft jákvæð 
þjóðhagsleg áhrif. Einnig hefur Alþjóðabankinn lagt áherslu á kynjajafnrétti um nokkurt skeið. Á myndinni hér 
að neðan má sjá samhengi kynjajafnréttiseinkunnar World Economic Forum og landsframleiðslu á mann. 
Þar sést að það eru einhverskonar tengsl þarna á milli, sem þó skal taka með fyrirvara þar sem fylgni er ekki 
það sama og orsakasamhengi. Einnig eru fjölmargir aðrir þættir en kynjajafnrétti sem ráða því hvernig þjóðir 
standa efnahagslega. Engu að síður er þetta enn ein vísbendingin um að kynjajafnrétti skiptir máli þegar 
kemur að hagsæld þjóða. 

 

Heimildir: Alþjóðabankinn og World Economic Forum. 

Hvað með Ísland? 

Svo virðist sem kynjajafnrétti á Íslandi sé með því mesta sem gerist í heiminum. Það er líka svo að miklar 
efnahagslegar framfarir hafa fylgt auknu kynjajafnrétti síðan í byrjun 20. aldar. Þó að margt komi þarna til 
hefur atvinnuþáttaka kvenna eflaust haft mikið að segja um það hve mikill hagvöxtur hefur verið sl. 100 ár 
eða svo. Atvinnuþáttaka kvenna jókst mjög á síðustu öld og var undir lok hennar nánast til jafns við 
atvinnuþáttöku karla. 

Aukin atvinnuþáttaka og aukinn hagvöxtur endurspeglast að nokkru leyti í lækkandi fæðingartíðni sem 
rannsóknir hafa sýnt að gerist oft samhliða auknu kynjajafnrétti og aukinni atvinnuþáttöku kvenna. Á myndinni 
hér að neðan má annnars vegar sjá þróun landsframleiðslu og hins vegar fæðingartíðni frá lokum síðari 
heimsstyrjaldar. Af henni að dæma virðast þessi tengsl vera til staðar að nokkru leyti. Frá árinu 1945 hafa 
Íslendingar notið mikilla efnahagslegra framfara. Sókn kvenna á vinnumarkaðinn samhliða lækkandi 
fæðingartíðni virðist hafa haft sitt að segja. 

 

Heimildir: Hagstofa Íslands og Greiningardeild Arion banka 

Það er rétt að taka fram að Greiningardeild Arion banka hefur ekki svör á reiðum höndum um hvernig 
markmiðum um jafnrétti skal að fullu náð. Það er t.d. ekki sjálfgefið að boð og bönn geti stutt við jafnrétti í 
hvers kyns mynd sem er. Engu að síður virðast vera sterk hagfræðileg rök fyrir því að standa þurfi vörð um 
kynjajafnrétti. Raunar er hægt að yfirfæra þau rök á að hvers kyns misrétti og ójöfn tækifæri á grundvelli 

http://www.imf.org/external/pubs/ft/sdn/2013/sdn1310.pdf
https://siteresources.worldbank.org/INTWDR2012/Resources/7778105-1299699968583/7786210-1315936222006/Complete-Report.pdf


annars en hæfileika einstaklinga sé skaðlegt efnahagslífinu. Það er eins með mannauð og önnnur verðmæti 
– það er öllum fyrir bestu að þau séu nýtt á sem hagkvæmastan og skynsamastan hátt. 

Hér má finna fyrirvara 

